
                     UNMIK                                                                                                                                     

Institucionet e përkohshme të vetqeverisjes/ 

Privremene institucije samoupravljanja
PROVISIONAL INSTITUTIONS OF SELF-GOVERNMENT/
QEVERIA E KOSOVËS/ MINISTRIA E BUJQËSISË, PYLLTARISË DHE ZHVILLIMIT RURAL

/VLADA KOSOVA MINISTARSTVO POLJOPRIVREDE, SUMARSTVA I RURALNOG RAZVOJA

GOVERNMENT OF KOSOVA MINISTRY OF AGRICULTURE, FORESTRY AND RURAL DEVELOPMENT

Ministri i Ministrisë së Bujqësisë, Pylltarisë dhe Zhvillimit Rural, duke u bazuar në:
Rregulloren e UNMIK-ut nr. 2001/19 të datës 13 Shtator 2001 mbi Degën e Ekzekutivit të Institucioneve të Përkohshme të Vetëqeverisjes në Kosovë, neni 1.3 pika (d) dhe  nenit 33,  34 të Ligjit për Veterinarinë Nr. 2004/21 të dt. 30.07.2004, 

Nxjerr sa vijon:

UDHËZIM ADMINISTRATIV MA-NR. 25/2006

Për raportimin e aktiviteteve të subjekteve private veterinare të licencuara
Dispozitat e përgjithshme


Neni 1

Qëllimi
Me këtë udhëzim administrativ përcaktohen obligimet e subjekteve private veterinare -  ambulancave, stacioneve dhe klinikave veterinare - të licencuara, mënyrën e evidentimit të të dhënave zyrtare dhe raportimin e tyre në Agjencionin e Veterinarisë dhe Ushqimit të Kosovës AVUK-së, si autoritet kompetent.

Neni 2

Subjektet private veterinare të licencuara nga autoriteti kompetent janë të obliguara që të mbajnë evidencën për:

a)   protokollin ambulantor,

b)  ditarin epizootiologjik,

c)  aktivitetet e autorizuara nga ana e AVUK-së  për preventiven (vaksinimet e rregullta sipas planit nacional të AVUK-ës)

d)  hulumtimet dijagnostike të rregullta sipas planit nacional të AVUK-ës dhe hulumtime tjera,

e)   vaksinimet të cilat nuk janë të parapara me programin e autoritetit kompetent, karakteristikat e vaksinave,

f)   dërgimin e mostrave nga tereni  në Laboratorin Veterinar të Kosovës,

g)  regjistrimin e mbarësimit artificial duke e përfshirë të dhënat mbi pronarin e kafshës, numrin e matrikullit të kafshës dhe origjinën e materialit gjenetik,

h)   regjistrimin e certifikatave shëndetësore veterinare, 

i)   faturat për pagesën për furnizimin me produkte dhe pajisje  medicinale veterinare, dhe 

j)   aktet që kanë të bëjnë me identifikimin dhe regjistrimin e kafshëve


Neni 3

Në rast të dyshimit – paraqitjes së sëmundjeve infektive nga lista “A” subjektet private veterinare janë të obliguara që të plotësojnë dhe dërgojnë në AVUK formularin për lajmërimin e sëmundjes. 

Neni 4

4.1 Për të gjitha evidencat, subjektet nga neni 1 i këtij udhëzimi administrativ obligohen që të raportojnë çdo muaj, deri me datën 5 në Agjencionin e Veterinarisë dhe të Ushqimit të Kosovës, ndërsa për shënimet në protokollin ambulator çdo tre muaj.

4.2 Raportimi duhet  të bëhet në formë të shkruar dhe elektronike.

Neni 5

5.1 Subjektet afariste private  veterinare obligohen që për preventivën e sëmundjeve të hartojnë programin e aktiviteteve në teren në të cilin duhet të përfshihet plani dhe orari i vaksinimit, vendi, komuna, data, emri dhe mbiemri i zyrtarit.

5.2 Aktivitetet nga paragrafi 5.1 i këtij neni duhet  t’i kryej vetëm personi i cili i plotëson kushtet me Ligjin për Veterinarinë.- tekniku nën mbikëqyrjen e veterinarit.

5.3 Për kryerjen e aktiviteteve  nga paragrafi 5.1 dhe 5.2 i këtij neni duhet të respektohet sistemi i ftohjes së vaksinave sipas udhëzimeve të dhëna në to. 

Neni 6

6.1 Programi i vaksinimit duhet t’i  prezantohet Agjencionit të Veterinarisë dhe Ushqimit të Kosovës, më së voni 14 ditë para fillimit të zbatimit të tij.

6.2 Mbikëqyrja dhe inspektimi bëhet nga ana e Inspektorëve Regjional Veterinar të AVUK-ës.

Neni 7

Nëse AVUK-ës nuk i prezantohet programi nga subjekti privat veterinar i licencuar, në afatin e përcaktuar në nenin 6 të këtij udhëzimi administrativ, atëherë atij nuk do t’i ipet e drejta për kryerjen e atij programi në teren dhe i njëjti nuk do të kontraktohet.   

Neni 8

Pezullimi  i licencës

8.1 Subjektet nga neni 1 i këtij udhëzimi administrativ për kryerjen e aktiviteteve të përcaktuara nga AVUK, janë të obliguara që me AVUK të lidhin kontratë.

8.2 Me kontratë do të përcaktohen të drejtat dhe obligimet e palëve kontraktuese.

8.3 Për mos përmbushje të kontratës pason shkëputja e kontratës, ndërsa nëse si pasojë e mos përmbushjes së saj, vie deri te rrezikimi i shëndetit të kafshëve dhe shëndetit publik, autoriteti kompetent subjektit të licencuar mund t’ia pezullojë licencën.

8.4 Licenca mund të pezullohet nëse:

a)  vërtetohet nga ana e Inspektorëve Veterinarë të AVUK-ës se ka shkelje të dispozitave ligjore ose vërtetohet se veprimet e tyre janë në kundërshtim me procedurat e miratuara për kryerjen e shërbimeve veterinare,

b)  nuk mbahet evidenca e saktë në dokumentet zyrtare: protokollet ambulatore, ditarin epizootiologjik etj.

c)  nuk bëhet lajmërimi i sëmundjeve të kafshëve sipas sistemit për lajmërimin e sëmundjeve nga tereni,

d) rregullisht nuk bëhet plotësimi i dokumentacionit për identifikimin dhe regjistrimin e kafshëve dhe nëse nuk bëhet lajmërimi i rasteve të reja përmes kartelave të lindjes,

e)   nuk përcillet lëvizja e kafshëve përmes certifikatave shëndetësore veterinare,  

f)  vërtetohen gabimet profesionale apo vërtetohet që punët e kontraktuara në teren kryhen nga ana e teknikeve të veterinarisë pa mbikëqyrjen e veterinarëve të licencuar,

g)  nuk e bëjnë lajmërimin për ndërrimin e selisë - lokacionit të subjektit veterinar privat i cili ka qenë i licencuar, 

h) vërtetohet se, pas furnizimit me medikamente dhe pajisje medicinale veterinare nga kompanitë e licencuara nga ana e AVUK-ës, të njëjtat medikamente, pajisje veterinare  u janë tregtuar veterinarëve apo teknikëve veterinar të cilit nuk janë të  licencuar dhe 

i)   refuzojnë që t’i bëhet kontrolli zyrtar, pengojnë inspektorin veterinar në punën e tij, apo i fshehin dhe nuk i tregojnë dhe raportojnë të dhënat zyrtare. 

8.5 Subjekti privat veterinar dhe personi përgjegjës, të cilit i pezullohet licenca, nuk ka të drejtë që të aplikojë për licencë të re, pa kaluar afati prej dy vitesh nga dita e pezullimit të licencës.

Neni 9

Dispozitat e veçanta
9.1 Subjektet afariste private veterinare të licencuara, përveç obligimeve nga neni 2 i këtij udhëzimi administrativ, në raste të dyshimit ose shpërthimit të sëmundjeve infektive janë të obliguar  që të:

a)  dalin në vendin e ngjarjes,

b)  bëjnë menjëherë lajmërimin e AVUK-ës, 

c)  bashkëpunojnë  me shërbimet e tjera në raste emergjente dhe    

d)  zbatojnë urdhrat dhe vendimet e AVUK-ës, përmes Inspektorëve Regjional Veterinar.

9.2 Pjesë përbërëse e këtij udhëzimi administrativ janë Anekset e tij, të cilat e përcaktojnë formën e dokumenteve zyrtare.

Neni 10

Moszbatimi i këtij udhëzimi administrativ, sanksionohet me ndëshkimet e përcaktuara në nenin 45 të Ligjit për Veterinarinë.

Neni 11

Hyrja në fuqi

       Ky udhëzim administrativ hyn në fuqi  ditën e nënshkrimit.

Prishtinë 11.12.2006
                                         
          Ministria e Bujqësisë, Pylltarisë dhe Zhvillimit Rural








Zëvendësministri, 








              Tomë Hajdaraj

